
АННОТАЦИЯ 
Ушбу мақолада жиноят ҳуқуқида рағбатлантирувчи нормаларнинг аҳамияти, хусусияти баён 
этилиб, Ўзбекистон Республикаси Жиноят кодексида назарда тутилган рағбатлантирувчи 
нормаларнинг айримлари ўрганилган ҳамда мазкур моддаларнинг жиноят содир этишдан 
ихтиёрий қайтиш нормаси билан фарқли жиҳатлари таҳлил қилинган, шунингдек мазкур 
масала юзасидан муайян илмий назарий хулоса ва таклифлар ишлаб чиқилган.  
Калит сўзлар: ижобий хулқ, рағбатлантирувчи нормалар, жиноят содир этишдан ихтиёрий 
қайтиш, жиноий жавобгарликдан озод қилиш, жиноий жазодан озод қилиш, умумий 
нормалар, махсус нормалар. 

ПООЩРИТЕЛЬНЫЕ НОРМЫ В УГОЛОВНОМ ПРАВЕ И ИХ ОТЛИЧИЯ ОТ 

ДОБРОВОЛЬНОГО ОТКАЗА ОТ СОВЕРШЕНИЯ ПРЕСТУПЛЕНИЯ  
 

АННОТАЦИЯ 
В данной статье описываются роль и особенности поощрительных норм, изучены некоторые 
поощрительные нормы, закрепленные в Уголовном кодексе Республики Узбекистан, 
проанализированы отличия данных норм с добровольным отказом от совершения 
преступления, а также были сделаны соответствующие научные выводы и рекомендации по 
теоретическим аспектам. Кроме того, по этому поводу были изучены и проанализированы 
взгляды ряда ученых. На основании этого были разработаны определенные научно-
теоретические выводы и рекомендации, а также даны мнения по этому поводу. 
Ключевые слова: позитивное поведение, поощрительные нормы, добровольный отказ от 
совершения преступления, освобождение от уголовной ответственности, освобождение от 
уголовного наказания, общие нормы, специальные нормы.  

INCENTIVE NORMS IN CRIMINAL LAW AND THEIR DIFFERENCES FROM A 
VOLUNTARY RENUNCIATION TO COMMIT CRIME 

 
ABSTRACT 

This article describes the role and peculiarity of incentive norms, studied some incentive norms 
established in the Criminal Code of the Republic of Uzbekistan, analyzes the differences between 
these norms with the voluntary renunciation to commit a crime, and made relevant scientific 
conclusions and recommendations on theoretical aspects. 
Keywords: positive behavior, incentive norms, voluntary renunciation, discharge from liability, 
discharge from penalty, general norms, special norms. 
 

Ўзбекистон Республикаси Жиноят кодексида қўлланилган шахснинг фаол ижобий 
хулқ-атворини рағбатлантиришга ва шу орқали жиноятни олдини олишга, юзага келиши 
мумкин бўлган зарарни бартараф этишга қаратилган қатор рағбатлантирувчи нормалар 
мавжуд. Давлат томонидан айбдор шахснинг қонун билан ижобий хулқини инобатга 
олинишини англаши тарбиявий омил сифатида хизмат қилиб, қонунларга риоя этишга 
ундайди.  

Айнан шунинг боиси ўлароқ, амалдаги Жиноят кодексида рағбатлантирувчи нормалар 
белгиланган бўлиб, унинг аҳамиятини қуйидагича ифодалаш мумкин: 1) шахсни жиноий 
жавобгарликдан озод қилиш, жазони енгиллаштириш ёки жиноий қилмишнинг шахс учун 
ноқулай бўлган бошқа жиноят-ҳуқуқий оқибатларини бартараф этиш; 2) ҳуқуқни муҳофаза 
қилиш органлари ва суд томонидан жиноят қонуни нормаларига мувофиқ субъектнинг 
жиноят содир этилганидан кейинги қонуний фаолиятини давлат номидан ижобий баҳолаш ва 
рағбатлантиришда ифодаланади [1, Б.18]. 

Шунингдек рағбатлантирувчи нормалар озодликдан маҳрум қилиш жазосининг 
салбий таъсири ва оқибатларидан халос бўлишга имкон яратади [2, Б.140]. “Адашган, 
тасодифан жиноят содир этган шахсларга жиноий жазони ижро этиш ҳуқуқи билан тартибга 
солинадиган ижтимоий муносабатларда иштирок этмасдан туриб, ўз хулқ-атворининг 
тузалганлигини исботлаб, нормал ҳаётга қайтиш имконини беради” [3, Б.4]. Ёхуд 
“инсонларнинг руҳий ҳолати (интеллектуал ва эмоционал)га ижобий таъсир кўрсатади” [4, 
Б.18].  

Р.Р.Шакуров таъбири билан айтганда, “Жиноят кодекси Махсус қисмидаги 
рағбатлантирувчи нормалар муайян жиноий қилмишнинг таркибига хос хусусиятлар билан 
боғлиқ ижобий хулқни рағбатлантиришнинг махсус ҳолатидир” [5, Б.29].  

Рағбатлантирувчи нормаларни қўллаш чоғида аниқланиши лозим бўлган масалаларни 
тўғри белгилаш учун ҳуқуқни қўлловчи орган (шахс)нинг ушбу ҳуқуқий нормалар 
тузилишини ташкил этувчи элементлар мазмунини билиши лозим ҳисобланади. 

Шуни таъкидлаш керакки, рағбатлантирувчи нормалар Жиноят кодексига тўлиқ 
татбиқ этиладиган ҳолат бўлиб, ЖК Умумий қисми ҳамда Махсус қисмида қўлланилган. 
Жиноят қонунининг Умумий қисмидаги турли моддаларда кўрсатилган ва 
рағбатлантириладиган ижобий ҳолатлар, жумладан, айбини бўйнига олиш тўғрисида арз 
қилиш, чин кўнгилдан пушаймон бўлиш ёки жиноятни очиш учун фаол ёрдам бериш, 
етказилган зарарни ихтиёрий равишда бартараф қилиш, шахснинг ижтимоий хавфлилигини 
йўқотиши кабилар нафақат жиноят содир этган шахс хулқини баҳолаш мезонлари бўлади, 
балки у жиноят содир этиб бўлганидан кейин ўзини қандай тутиш кераклигини онгли 
равишда танлашига ҳам имкон яратади [5, Б.6-7]. 

Демак, Жиноят кодексида келтирилган рағбатлантирувчи нормаларни шартли 
равишда икки гуруҳга ажратиш мумкин: умумий рағбатлантирувчи нормалар ва махсус 
рағбатлантирувчи нормалар. “Умумий рағбатлантирувчи нормаларнинг тузилиши нормани 
қўллаш шарт-шароитлари, асослари ва рағбатлантириш турларини ифодаловчи элементлар 
мажмуидан иборат. 

Махсус қисмдаги рағбатлантирувчи нормалар бир қатор ўзига хос жиҳатлар билан 
тавсифланади. Аввало, жиноят содир этилганидан кейинги ижобий хулқни инобатга олади. 
Иккинчидан, муайян жиноят таркиби тузилиши билан бевосита боғлиқ. Яъни қонун 
чиқарувчи айрим турдаги жиноятларнинг ижтимоий хавфлилик жаражаси, тажовуз объекти 
ва етказилиши мумкин бўлган зарарни эътиборга олган ҳолда унинг турларини келтирган. 
Махсус рағбатлантирувчи нормаларнинг яна бир хусусияти, унинг ифодаланиш шакли 
бўлиб, асосий жиноят таркиби, тегишли модданинг оғирлаштирувчи қисмидан сўнг 
ифодаланган. Бу эса ўз навбатида рағбатлантирувчи норма бутун моддага нисбатан татбиқ 
этилиши мумкинлигини англатади.  

Рағбатлантирувчи нормаларнинг яна бир хусусияти шундаки, унда қонун чиқарувчи 
томонидан кутилаётган оқибатлар ҳам белгиланган. Бундай элементларга қуйидагилар 
киради: жиноят содир этишдан ихтиёрий қайтиш (ЖК 26, ЖК 30 модда 5-қисм), айбини 
бўйнига олиш тўғрисида арз қилиш (ЖК 55 модда 1-қисм “а”, “б” бандлари, ЖК 66 модда, 
ЖК 71 модда), чин кўнгилдан пушаймон бўлиш (ЖК 55 модда 1-қисм “а”, “б” бандлари, ЖК 
71 модда 2-қисм),, жиноятни очиш учун фаол ёрдам бериш (ЖК 55 модда 1-қисм “б” банди, 
ЖК 66 модда, ЖК 71 модда 2-қисм), етказилган зарарни ихтиёрий равишда бартараф этиш 
(ЖК 55 модда 1-қисм “б” банди, ЖК 66 модда, ЖК 661 модда, ЖК 71 модда 1-қисм), 
ярашилганлиги муносабати билан жиноий жавобгарликдан озод қилиш (ЖК 661 модда), 
намунали хулқ (ЖК 70 модда), меҳнатга ҳалол муносабат (ЖК 73, 74, 89, 90 модда), ўқишга 
ҳалол муносабат (ЖК 70, 89, 90 модда), жиноятнинг олдини олиш, жиноятни очиш ёки унинг 
ташкилотчиларини ёхуд бошқа иштирокчиларини фош қилишга ёрдам бериш (ЖК 71 модда 
2-қисм), тайинланган жазонинг муайян турини ўташ учун ўрнатилган тартиб қоида 
талабларини бажариш (ЖК 73 модда, ЖК 74 модда) [5, Б.11-12]. Мазкур нормаларни ҳақли 
равишда ЖК Умумий қисмига тегишли бўлган рағбатлантирувчи нормалар десак бўлади. 

Шунга қарамасдан, жиноят ҳуқуқи назариясида рағбатлантирувчи нормаларнинг 
шакли ва уларнинг тоифасига қайси нормаларни киритиш хусусида ягона фикр 
шаклланмаган. Баъзи муаллифнинг фикрига кўра, унга қилмишга амалда пушаймон бўлиш, 
айримлар эса қилмишнинг жиноийлигини истисно этувчи ҳолатлар, бошқалар эса жиноятдан 
ихтиёрий қайтишни киритади. Шу асосда рағбатлантирувчи нормаларнинг қуйидаги таснифи 
келтирилади:  
1)  шахснинг ижтимоий актив хулқ-атворини рағбатлантиришга оид нормалар;  
2) бошланган жиноий фаолиятни давом эттиришни воз кечганлик билан боғлиқ ижтимоий 

фойдали хулқни рағбатлантиришга оид нормалар; 
3) жиноят содир этгандан сўнг ижобий хулқ атворни рағбатлантиришга оид нормалар [6, 

Б.55-57].  
Жиноят ҳуқуқи назариясида рағбатлантирувчи нормаларнинг аниқ турлари, шакли 

белгиланмаганлиги туфайли, бу борада турли қарашлар мавжуд. Хусусан, ЖК 26 моддаси 
жиноят содир этишдан ихтиёрий қайтиш нормаси ҳам рағбатлантирувчи норма 
ҳисобланадими ёки жиноий жавобгарликдан озод қилиш тури ёхуд ЖКнинг амалдаги 
таҳриридан келиб чиққан ҳолда тамом бўлмаган жиноят тури эканлиги масаласида ягона 
ёндашув шаклланмаган. Шунга қарамасдан, ЖК Махсус қисмнинг аксарият нормаларида 
жиноят содир этишдан ихтиёрий қайтганлик ёки жиноят содир этгандан сўнг пушаймон 
бўлганлик учун жиноий жавобгарликдан ва жазодан озод қилиш белгиланган. Айнан шунинг 
учун ЖК Махсус қисмида қўлланилган рағбатлантирувчи нормалар ва ЖК 26 моддасини 
қиёсий таҳлил қилиш зарурати юзага келди.  

Фикримизча, ЖК 26 моддаси ўзига хос хусусиятлаг эга норма ҳисобланади. Сабаби, 
бу модданинг жойлашуви (ЖК 6-боб “Тамом бўлмаган жиноятлар”), жиноят содир этишнинг 

муайян босқичида (жиноятга тайёргарлик кўриш ёки тамом бўлмаган суиқасд) амалга 
оширилиши мумкинлиги ҳамда шахсни жиноий жавобгарликдан тўлиқ озод этиши туфайли 
унинг ҳуқуқий табиати хусусида фикрлар плюрализми мавжуд.  

Демак, фикримизча, ЖК 26 моддаси умумий рағбатлантирувчи норма бўлиб, жиноят 
содир этишдан ихтиёрий қайтиш тушунчаси, асоси ва бевосита шартлари баён этилган. Яъни 
жиноятдан ихтиёрий қайтиш нормасининг умумий белгилари ЖК 26 моддасида акс 
эттирилган бўлса, Жиноят кодекси Махсус қисмнинг айрим моддаларида махсус нормалар 
ифодаланган. Мазкур нормаларнинг хусусияти шундаки, уларда жиноят таркибининг 
хусусияти, жиноятнинг ижтимоий хавфлилик даражасидан келиб чиққан ҳолда, жиноятдан 
ихтиёрий қайтганлик учун жиноий жавобгарликдан озод этилиши мустаҳкамланган.  

Мазкур нормалар таҳлили натижасида улар учта гуруҳга ажратилди:  
1) жиноий жавобгарликдан озод қилувчи рағбатлантирувчи нормалар;  
2) жиноий жазодан озод қилувчи рағбатлантирувчи нормалар;  
3) муайян турдаги жазони қўлламасликни назарда тутувчи рағбатлантирувчи 

нормалар. ЖК Махсус қисмидаги барча рағбатлантирувчи нормалар ана шу гуруҳлар 
кесимида ўрганилди.  

Жиноят кодекси Махсус қисмнинг шахснинг ҳаёти, соғлиғи, жинсий эркинлиги, 
озодлиги, шаъни ва қадр-қимматига ҳамда конституциявий ҳуқуқ ва эркинликларига қарши 
жиноятларга бағишланган бобларда рағбатлантирувчи қоидалар умуман назарда тутилмаган 
(ЖК 97-149 –моддалар). Истисно тариқасида ЖК 122- ва 123 моддаларида “агар шахс 
алимент мажбуриятлари бўйича қарздорликни тўлиқ тўлаган бўлса, у жавобгарликдан озод 
қилиниши” назарда тутилган. Мазкур ўзгартириш Ўзбекистон Республикасининг 2018 йил 9 
январдаги ЎРҚ-459-сонли Қонуни билан киритилган бўлиб, бундан кўзланган мақсад, бир 
томондан, вояга етмаганлар ва меҳнатга лаёқатсиз шахсларнинг моддий таъминот олиш 
ҳуқуқларини тўла ҳимоя қилиш бўлса, иккинчи томондан, уларнинг моддий таъминотига 
жавобгар шахсларнинг масъулиятини ошириш сифатида намоён бўлади.  

Жиноят кодекси Махсус қисмининг “Транспорт ҳаракати ва ундан фойдаланиш 
хавфсизлигига қарши жиноятлар” (ЖК 260-269 моддалар), “Жамоат тартибига қарши 
жиноятлар” боб (ЖК 277-278 моддалар), “Ахборот технологиялари соҳасидаги жиноятлар” 
(ЖК 278-278 моддалар) боблари ҳамда “Ҳарбий хизматни ўташ тартибига қарши жиноятлар 
бўлими”да (ЖК 279-302 моддалар) рағбатлантирувчи нормалар кўзда тутилмаган.  

Умуман олганда, Жиноят кодекси Махсус қисмида жами 39 та жиноят таркиби учун 
рағбатлантирувчи нормалар назарда тутилган. Шулардан 25 та нормада жиноий 
жавобгарликдан озод қилиш, 5 та нормада жиноий жазодан озод қилиш, 15 та нормада 
муайян турдаги жазони қўлламаслик белгиланган, шулардан 6 таси аралаш турдаги нормалар 
бўлиб, муайян шартлар асосида ёки жиноий жавобгарлик ёхуд жазодан озод қилиш 
белгиланган.  

Шуни таъкидлаш керакки, сўнгги йилларда рағбатлантирувчи нормаларни қўллашда 
муддатлар ҳам аҳамиятли ҳисобланади. Бундан кўзланган асосий мақсад, жиноятни тезкор 
фош этиш орқали далилларнинг мақбуллилигига эришиш, уларнинг йўқ қилинишини олдини 
олишдан иборат. Жумладан, ЖК 211 моддаси 4-қисмига мувофиқ, шахсга нисбатан пора 
сўраб товламачилик қилиниб, шахс бу ҳақда ўттиз сутка мобайнида ўз ихтиёри билан арз 
қилиб, чин кўнгилдан пушаймон бўлиб, жиноятни очишда фаол ёрдам берган бўлса, у 
жавобгарликдан озод этилади. Шунга ўхшаш норма Жиноят кодексининг қатор моддаларида 
келтирилган: ЖК 212 модда (пора олиш-беришда воситачилик қилиш), 213 модда (давлат 
органининг, давлат иштирокидаги ташкилотнинг ёки фуқаролар ўзини ўзи бошқариш 
органининг хизматчисини пора эвазига оғдириб олиш), 1929 модда (тижоратда пора эвазига 
оғдириб олиш). 

Рағбатлантирувчи нормаларни қўллашнинг шартлари икки гуруҳга ажратиш мумкин: 
умумий ва махсус. Умумий шартларга оғир оқибатларни олдини олиш, ҳокимият 
органларига ихтиёрий равишда хабар қилганлик, жиноятни очишга фаол ёрдам берганлик, 
чин кўнгилдан пушаймон бўлганлик, зарарни қоплаганлик.  

Махсус шартлари эса муайян гуруҳ нормалари учун хос бўлган белгилар йиғиндиси 
тушунилади.  

Масалан, жиноий жавобгарликдан озод қилишни назарда тутган рағбатлантирувчи 
нормаларнинг хусусияти шундаки, шахснинг содир этган ижтимоий хавфли қилмишида 
жиноят таркиби белгиларининг барча элементлари мавжуд (ЖК 16 моддаси) бўлади. 
Аксарият нормаларда жиноий оқибат келиб чиқмаган (республика манфаатларига зарар 
етказмаган, ҳеч қандай ҳаракат содир этилмаган), ёки келиб чиққан оқибат бартараф этилган 
(етказилган моддий зарарнинг ўрнини қоплаган, ўзбошимчалик билан эгаллаб олишнинг 
оқибатларини бартараф қилинган, қарздорликни тўлиқ тўлаган) ёки илгариги ҳолат 
тикланган (тадбиркорлик субъектининг рўйхатдан ўтказилишини таъминлаган) бўлиши 
зарур. Шуни таъкидлаш керакки, бу ҳуқуқий шартлар моддий таркибли жиноятлар учун 
таалуқли бўлиб, умумий қоидага кўра, жиноий жавобгарликдан озод қилинган шахс 
судланмаган ҳисобланади. 

Хусусан, ЖК 155 модда 4-қисмига мувофиқ, терроризмни тайёрлашда иштирок этган 
шахс, агар у ҳокимият органларига ўз вақтида хабар бериш ёки бошқа усул билан оғир 
оқибатлар юзага келишининг ҳамда террорчилар мақсадлари амалга оширилишининг олдини 
олишга фаол кўмаклашган бўлса, башарти бу шахснинг ҳаракатларида жиноятнинг бошқа 
таркиби бўлмаса, жиноий жавобгарликдан озод этилади. Яъни жиноятга тайёргарлик 
кўришдан ихтиёрий қайтганлик ва оғир оқибатлар юз бермаган бўлиши зарур ҳисобланади. 
Давлатга хоинлик қилиш (ЖК 157 модда) чет эл давлати ёки ташкилоти томонидан 
Ўзбекистон Республикасига қарши қаратилган давлатга зарар етказувчи фаолиятни амалга 
оширишда ҳамкорлик қилиш учун жалб қилинган Ўзбекистон Республикасининг фуқароси 
ўзининг бундай ҳамкорлиги тўғрисида ҳокимият органларига ихтиёрий равишда арз қилса, 
унинг фаолияти эса республика манфаатларига зарар етказмаган бўлса, жавобгарликдан озод 
қилинади. Бир қарашда мазкур нормада жиноят содир этишнинг исталган босқичидан 
ихтиёрий қайтганлик учун жавобгарлик озод қилиниши назарда тутилган бўлсада, аслида 
жиноятга тайёргарлик кўришдан ихтиёрий қайтган бўлиши лозим. Чунки жиноятга жалб 
қилиш жиноятга шарт-шароит яратиш босқичида амлага оширилган қилмиш ҳисобланади. 
Шунга ўхшаш норма ЖК 160 моддаси (жосуслик)да ҳам назарда тутилган. Фарқли жиҳати 
шундаки, жалб қилинган шахс томонидан жосуслик жиноятини объектив томонини ташкил 
этувчи қилмишлардан бирортасини ҳам содир этилмаган бўлиши лозим. ЖК 177 моддаси 
(валюта қимматликларини қонунга хилоф равишда олиш ёки ўтказиш)нинг ўзига хос 
хусусияти айбдор шахс жиноятга шарт-шароит яратиш ёки жиноятнинг объектив томонини 
содир этиш босқичидан ихтиёрий қайтган, тегишли органларга хабар берган ва жиноятни 
очишга фаол ёрдам берган шахс жиноий жавобгарикдан озод қилиниши белгиланган.  

Жиноий жазодан озод қилишни назарда тутувчи рағбатлантирувчи нормаларда 
жиноят таркиби белгилари тўлиқ мавжуд, шахс жиноий жавобгарликка тортилган, яъни 
судланган ҳисобланади, бироқ унга жазо чораси умуман тайинланмайди. Умумий 
шартлардан ташқари, оғир оқибатларнинг олди олинган бўлиши (ЖК 157, 159, 160) ёки 
жиноят предмети – гиёҳвандлик воситалари, уларнинг аналоглари ёки психотроп 
моддаларни топширилиши) талаб этилади.  

Қайд этиш керакки, ЖК 26 моддасида жиноятдан ихтиёрий қайтганлик учун жиноий 
жавобгарликдан озод қилиниши белгиланган бўлсада, ЖК Махсус қисмнинг 157 моддаси да 
мазкур қоидага зид равишда жазодан озод қилиниши ифодаланган. Хусусан, ўзининг жиноий 
фаолиятини ихтиёрий равишда тўхтатган ва қилмиши тўғрисида ҳокимият органларига 
маълум қилиб, жиноятнинг очилишига фаол ёрдам берган шахс, башарти, давлат учун келиб 
чиқиши мумкин бўлган оғир оқибатларнинг олди олинган бўлса, жазодан озод қилинади. 
Кўриниб турганидек, мазкур нормада ихтиёрий қайтишнинг белгилари қатъийлик, 
ихтиёрийлик, ўз вақтида амалга оширганлик каби белгилари мужассамлашаган. Шунингдек 
жиноятга шарт-шароит яратиш ва жиноятнинг объектив томонини содир этиш босқичидан 
ихтиёри қайтиш мумкинлиги белгиланган. Шунга қарамасдан, жосуслик жиноятнинг 
ижтимоий хавфлилик даражаси юқорилиги, Ўзбекистон Республикасининг суверенитети, 

ҳудудий дахлсизлиги, иқтисодиёти, ҳарбий салоҳиятига хавф остида қолиши мумкинлиги 
эътиборга олиниб, шахс жиноий жавобгарликка тортилиши, бироқ фақатгина жазодан озод 
қилиниши мумкинлиги белгиланган. Шунга ўхшаш қоида давлатга хоинлик қилиш (ЖК 157 
модда), Ўзбекистон Республикасининг конституциявий тузумига тажовуз қилиш (ЖК 160 
модда) жиноятларида назарда туилган.  

Шуни таъкидлаш керакки, Жиноят кодексининг айрим моддаларининг тузилиши 
жиноятдан ихтиёрий қайтганлик нормасига ўхшаш тарзда баён этилган. Гарчи, мазкур 
нормаларнинг зарурий шарти сифатида ихтиёрийлик белгиси алоҳида кўрсатилган бўлсада, 
мазкур нормалар айбдорнинг қилмишига амалда пушаймон бўлиши нормасининг махсус 
турлари ҳисобланади. Жумладан, террорчилик фаолиятини амалга ошириш мақсадида 
ўқувдан ўтиш, чиқиш ёки ҳаракатланиш (ЖК 1552 модда). Мазкур нормада жиноятдан 
ихтиёрий қайтганлик учун эмас, балки, жиноятдан пушаймон бўлганлик учун жиноий 
жавобгарликдан озод қилиниши белгиланган.  

Рағбатлантирувчи нормаларнинг яна бир турида жиноий жавобгарлик ёки жазодан 
озод қилиш эмас, балки муайян турдаги жазо қўлланилмаслиги назарда тутилган (ЖК 132-м. 
3-қ., 167-м. 4-қ., 168-м. 5-қ., 173-м. 4-қ., 175-м. 4-қ., 180, 181, 1811-м. 2-қ., 184-м. 5-қ., 1852-м. 
6-қ. 1924-м. 2-қ. 19211-м. ва ҳ.к.) Яъни етказилган моддий зарар уч карра миқдорида 
қопланган тақдирда, озодликни чеклаш ва озодликдан маҳрум қилиш тариқасидаги жазо 
қўлланилмайди, сифатида баён этилган.  

Юқоридагилар асосида, ЖК 26 моддасида ифодаланган жиноят содир этишдан 
ихтиёрий қайтиш нормаси умумий рағбатлантирувчи норма сифатида, ЖК Махсус қисмдаги 
барча моддалар учун тегишли бўлиб, жиноят охиригача етказилмаган, жиноий оқибат юз 
бермаган ҳолларда қўлланилади. Агар қилмиш содир этилгандан сўнг ЖК Махсус қисмда 
назарда тутилган махсус рағбатлантирувчи нормалар мавжуд бўлган тақдирда, фақатгина 
айнан шу норма қўлланилади. 

